
Aatsitassanut ilinniarfiup Nunatta kujasissortaani immikkoortortaqarfeqalersinnaa-

nera pillugu Naalakkersuisut misissueqqullugit peqquneqarnissaannik Inatsisartut 

aalajangiiffigisassaattut siunnersuut. 

(Inatsisartuni ilaasortat Knud Kristiansen aamma Gerhardt Petersen, Atassut) 

 

Siumup pingaartippaa Aatsitassarsiornermi ilinniarnerup pitsaassutsikkut allanut saniller-

suussinnaasumik ingerlanneqarnissaa, taamatullu aatsitassarsiornermik ilinniagaqaru-

suttut pitsaasumik periarfissaqartinneqarnissaat. 

 

Siumut isumaqarpoq ilinniarfiit immikkuualuttunut agguataarnagit ilinniarfiit ilaannut 

pitsaassutsimik kivitsisinnaaneq ilinniartitsisunillu atorluaalluni ingerlanneqartariaqartoq.  

 

Tamannalumi aamma aningaasatigut, ilinniartitsisoqarnikkut minnerunngitsumillu atuarfiit 

aatsitassarsiornermi ataatsimoortumik ingerlanneqarnissaat pingaartuusoq Siumumiit 

isumaqarpugut. 

 

Ataatsimoortumimmi ilinniarfeqarnerup ilaatigut ajornannginnerulersissavaa ilinniartitsisut 

ilisimasaqarluartut ataatsimoortinnerisigut ilinniakkat assigiiaarnerusut pitsaassutsimikkullu 

qaffasissut pigiinnarnissaat. Taamatullu ilusilimmik ilinniarfeqarnerup qulakkiissavaa 

ilinniartut pitsaasumik toqqammaveqarlutik ilinniarfeqarnissaat. 

 

Siumumi qularinngilarput immikkut ilinniarfinnik immikkuualuttunik pilersitsinngikkaluarluta 

qitiusumik ilinniarfiit nunap immikkoortuinut naleqquttumik ilinniartunut neqerooruteqar-

tuarnissaasa qulakkeersimajuarnissaat, ilaatigummi ilinniarfinnut qitiusunut ingerlaqqin-

nginnermi pikkorissarnerit tunngaviusumillu ilisimasassanik ilinniartitsinerit aqqutissanut 

pitsaasunut ilaalluarsinnaammata. 

 

Taamaattumik Naalakkersuisunut kaammattuutigissavarput qitiusumik ilinniarfeqarnerup 

nukittuumik inissisimanissaata qulakkeersimaneqarnissaa, soorunami nunap immikkoor-

tuinik tamanik qanimut suleqateqarnikkut. 

 

Aatsitassarsiorneq annertuutigut ukiuni makkunani  nunatsinni aningaasarsiorfissatut 

aallunneqarpoq, taamaattumik tassani ilinniartitaanikkut periarfissat aqqutissiuuttuarnis-

saat tamakkiisumik Siumumiit pingaartitsinerput qularutigineqassanngilaq. 

Nunatsinni maannakkut Sisimiuni aatsitassarsiornermik ilinniarfiup immikkoortortassaanik 

pilersitsinissaq Siumumiit eqqarsarnartoqartikkatsigu oqaatigissavarput, tassami taamaa-

liortoqassappat ininik ilinniartitsivissanik, ilinniartut inaannik, allaffissornikkut periarfissanik, 

ilinniartut sungiusarfissaannik aammalu atortunik immikkut ittunik akisuunillu pilersit-

sinermut annertuumik aningaasartuuteqarnermik nassataqaratarsinnaanera Siumumiit 

eqqarsarnartoqartikkatsigit oqaatigissavarput. Taamaattumik maannakkut Sisimiuni ilinni-

arfik qitiussasoq, taamatullu ilinniartitsisoqarnikkut atortutigullu pitsaasumik naammagi-

nartumik ingerlatsisoq naammagisimaarnartuusoq Siumumiit isumaqarfigaarput. 

 

Siumumili isumaqarpugut siunissami ilinniarfeqarfinnik ingerlatinerput nalilersortuaanna-

gassaasoq, inuiaammi ineriartornermik pingaartitsisut ilinniarsimassutsikkullu qaffasis-

sumik aqqutissiuusserusuttut aatsitassarsiornerup ingerlalernerani nalilersuiuarnissat 

avaqqunneqarsinnaassanngimmata. 

 

Taamaattumik Siumumiit Naalakkersuisut siunnersuutip akuerineqannginnissaanik 

inassuteqarnerat ilaleratsigu matumuuna oqaatigissavarput.  

 

Siumumiit taamatut oqaaseqarluta siunnersuut akuersaanngilarput. 


